
განსაზღვრა. მიუხედავად ისტორიული მნიშვნელობისა, თანამედროვე პერიოდში 

მრავალი მოედანი ნაწილობრივ ან სრულად დაექვემდებარა სატრანსპორტო 

ინფრასტრუქტურას, რის შედეგადაც შესუსტდა მათი საზოგადოებრივი ფუნქცია. 

ნაშრომი ეხება ძველი თბილისის ისტორიული მოედნების კვლევას და მათ ადგილს 

ქალაქის სივრცით სტრუქტურაში. განხილულია პურის, იერუსალიმის, გუდიაშვილის, 

ორბელიანის, ერეკლე II-ისა და თავისუფლების მოედნების ჩამოყალიბების ისტორია, 

მათი ფუნქციური ტრანსფორმაცია და ამჟამინდელი მდგომარეობა. განსაკუთრებული 

ყურადღება ეთმობა თავისუფლების მოედანს, რომელიც თბილისის ერთ-ერთი ყველაზე 

მნიშვნელოვანი საჯარო სივრცეა, თუმცა დღეს ძირითადად სატრანსპორტო კვანძის 

ფუნქციას ასრულებს. 

კვლევა ეფუძნება ისტორიული წყაროების, ქალაქის გეგმების, სამეცნიერო 

ლიტერატურისა და საერთაშორისო გამოცდილების ანალიზს. შესწავლილია ისეთი 

პროექტები, რომლებმაც სხვადასხვა ქალაქში ცენტრალური მოედნების 

საზოგადოებრივი როლის გაძლიერება და ქვეითებისთვის სივრცის დაბრუნება 

უზრუნველყო. აღნიშნული მაგალითების საფუძველზე შეფასებულია თავისუფლების 

მოედნის არსებული მდგომარეობა და მისი განვითარების შესაძლებლობები. 

ნაშრომის დასკვნით ნაწილში წარმოდგენილია თავისუფლების მოედნის 

ტრანსფორმაციის კონცეფცია, რომელიც მიზნად ისახავს ქვეითთა მოძრაობის 

პრიორიტეტის გაზრდას, საზოგადოებრივი ტრანსპორტის უკეთ ინტეგრაციას, 

ისტორიული ფენების წარმოჩენასა და მრავალფუნქციური საჯარო სივრცის შექმნას. 

შემოთავაზებული ხედვა ემყარება ისტორიული მემკვიდრეობის პატივისცემასა და 

თანამედროვე ურბანული დაგეგმარების პრინციპებს, რაც თავისუფლების 

მოედნისთვის უფრო აქტიური და ადამიანზე ორიენტირებული გარემოს 

ჩამოყალიბების შესაძლებლობას ქმნის. 

საკვანძო სიტყვები: თბილისი, ისტორიული მოედნები, თავისუფლების მოედანი, 

საზოგადოებრივი სივრცე, ურბანული ტრანსფორმაცია, ქვეითზე ორიენტირებული 

ქალაქი, ურბანული დიზაინი. 

I. შესავალი 

მოედნები საუკუნეების განმავლობაში ქალაქის საზოგადოებრივი ცხოვრების ერთ-ერთ 

მთავარ საყრდენს წარმოადგენდა. ისინი მხოლოდ ღია ურბანული სივრცეები არ იყო; 

მათში იყრიდა თავს ვაჭრობა, კულტურული ცხოვრება, პოლიტიკური პროცესები და 

ყოველდღიური სოციალური ურთიერთობები. სწორედ ამიტომ, მოედნების კვლევა 

ქალაქის ისტორიის, მისი სივრცითი განვითარების და საზოგადოებრივი ცხოვრების 

გააზრების მნიშვნელოვანი საშუალებაა. 

თბილისის ურბანული სტრუქტურა მრავალსაუკუნოვანი განვითარების შედეგია, სადაც 

განსაკუთრებული ადგილი ისტორიულ მოედნებს უჭირავს. ქალაქის სხვადასხვა 

ნაწილში ჩამოყალიბებული მოედნები განსხვავებულ ფუნქციებს ასრულებდა, თუმცა 

ყველა მათგანი მნიშვნელოვანი საზოგადოებრივი კვანძი იყო. პურის, იერუსალიმის, 

ერეკლე II-ის, გუდიაშვილისა და ორბელიანის მოედნები დღემდე ინარჩუნებს იმ 

სივრცით და კულტურულ მახასიათებლებს, რომლებიც თბილისის ისტორიული 

განვითარების სხვადასხვა ეტაპს ასახავს. 


